
ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᑦ 

ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᑦ (NBCC) ᐊᐅᓚᑦᓯᔨᐅᔪᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᓴᖅᑭᖅᑕᐅᓯᒪᓪᓗᑎᒃ ᐱᔾᔪᑎᐅᓪᓗᓂ ᑲᔪᖏᖅᓴᐃᓂᕐᒧᑦ ᐱᕙᓪᓕᐊᔪᓕᕆᓂᕐᒥᒃ 
ᐃᖅᑲᓇᐃᔮᑦᓴᓂᓪᓗ ᓄᓇᕗᒻᒥ, ᐊᑐᖅᑐᐊᕋᑦᓴᓂᒃ ᓇᒻᒥᓂᖃᖅᑎᐅᔪᓄᑦ. 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓪᓗᑎᒃ, NBCC-ᑯᑦ ᐃᒻᒥᒃᑰᖓᓪᓗᑎᒃ ᐊᐅᓚᑦᓯᒍᓐᓇᓂᖅᓴᐃᑦ ᐊᓯᖏᓐᓂᒃ 
ᒐᕙᒪᒃᑯᑦ ᐱᓕᕆᕕᖏᓐᓂᒃ, ᐊᐅᓚᑕᐅᒍᓐᓇᖁᓪᓗᒋᑦ ᓂᐅᕐᕈᑎᖃᖅᑐᓕᕆᔪᓂ. 

ᐱᔭᑦᓴᕆᓂᐊᖅᑕᖏᑦ NBCC-ᑯᑦ ᑎᓕᔭᐅᔾᔪᑎᐅᓯᒪᓪᓗᑎᒃ ᑲᑎᒪᔨᓄᑦ, ᑎᒃᑯᐊᖅᑕᐅᕙᑦᑐᑎᒃ ᑲᒥᓯᓇᒧᑦ 
ᐊᐅᓚᑦᓯᔩᑦ ᑲᑎᒪᔨᖏᓐᓄᑦ, ᐊᑐᓕᖁᔨᔾᔪᑎᓕᐅᓚᐅᖅᑎᓪᓗᒍ ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓄᓪᓗ. ᒥᓂᔅᑕ ᑲᑎᒪᔨᓄᑦ ᑎᑎᕋᖅᓯᒪᔪᓂᒃ ᑎᓕᓯᔾᔪᑎᓕᐅᖃᑦᑕᕆᐊᓕᒃ 
ᐊᑐᐊᒐᓕᕆᓂᕐᒧᓪᓗ ᒪᓕᑦᑕᐅᒋᐊᓕᓐᓂᒃ, ᑲᑎᒪᔩᓪᓗ ᖃᐅᔨᓴᖅᓯᓐᓈᐸᑦᑐᑦ ᐊᐅᓚᑕᖏᓐᓂᒃ NBCC-ᑯᑦ 
ᒪᓕᑦᑕᐅᓗᑎᒃ ᑖᒃᑯᐊ ᑎᓕᓯᔾᔪᑎᒋᕙᑦᑕᖏᑦ. 

ᒥᓂᔅᑕ, ᑐᓴᕆᐊᕐᕕᖃᖅᓯᒪᓗᓂ ᑲᑎᒪᔨᓂᒃ, ᑎᒃᑯᐊᖅᓯᕙᑦᑐᖅ ᐊᐅᓚᑦᓯᔨᒻᒪᕆᖓᓂᒃ NBCC-ᑯᑦ. 
ᐊᐅᓚᑦᓯᔨᒻᒪᕆᖓᑦ, ᐃᖅᑲᓇᐃᔭᖅᑎᓕᒫᖏᓪᓗ NBCC-ᑯᑦ, ᐃᓚᒋᔭᐅᖃᑕᐅᔪᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ. 

NBCC-ᑯᑦ ᐊᑐᖅᑐᐊᖅᑎᑦᓯᒍᓐᓇᖅᑐᑦ ᓇᒻᒥᓂᖃᖅᑎᐅᔪᓂᒃ ᑎᑭᐅᑎᓯᒪᒍᓐᓇᖅᑐᓂᒃ $1 ᒥᓕᐊᓐᒧᑦ. 
ᐊᑐᖅᑐᐊᖅᑎᑦᓯᒍᑎᐅᓯᒪᔪᑦ ᐊᖏᖅᑕᐅᖃᑦᑕᕆᐊᓖᑦ ᑲᑎᒪᔨᓄᑦ ᑎᑭᐅᑎᓯᒪᔪᑦ $500,000-ᓄᑦ; ᑲᑎᒪᔩᑦ 
ᐊᑐᓕᖁᔨᔾᔪᑎᓕᐅᕈᓐᓇᖅᑐᑦ ᐊᖏᖅᑕᐅᖁᔨᓗᑎᒃ ᒥᓂᔅᑕᒧᑦ ᐊᑐᖅᑐᐊᖅᑕᐅᒍᒪᔪᓂᒃ ᐅᖓᑖᓅᖅᓯᒪᔪᓂᒃ 
$500,000. 

NBCC-ᑯᑦ ᑐᓂᔭᐅᕙᑦᑐᑦ ᐊᕐᕌᒍᑕᒫᑦ ᑮᓇᐅᔭᓂᒃ $450,000 ᐱᓕᕆᕕᖓᓂᒃ ᐊᐅᓚᔾᔪᑎᑦᓴᖏᓐᓄᑦ. NBCC-
ᑯᑦ ᐊᑐᖅᑐᐊᕋᑦᓴᐃᑦ ᑮᓇᐅᔭᖏᑦ ᐊᑐᖅᑐᐊᖅᑕᐅᕙᑦᑐᑦ ᒐᕙᒪᒃᑯᑦ ᑲᑎᖅᓱᖅᑕᐅᓯᒪᔪᓂᒃ ᑮᓇᐅᔭᐃᑦ 
ᐃᓯᖅᐸᓪᓕᐊᕙᑦᑐᓂᒃ, ᐊᖏᖅᑕᐅᓯᒪᓗᑎᒃ ᒥᓂᔅᑕᖓᓄᑦ ᑮᓇᐅᔭᓕᕆᔨᒃᑯᑦ. NBCC-ᑯᑦ ᒫᓐᓇᐅᔪᖅ 
ᐊᑐᖅᑐᐊᖅᑕᐅᒍᓐᓇᖅᑐᑦ ᑮᓇᐅᔭᐃᑦ $25 ᒥᓕᐊᓐ. 

ᐊᓪᓚᕝᕕᖓᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ 

ᐊᓪᓚᕝᕕᖓᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ ᑕᒻᒪᖅᓯᒪᔪᖅᓯᐅᐸᑦᑐᑦ ᒐᕙᒪᑐᖃᒃᑯᑦ ᐊᐅᓚᑕᖏᓐᓂᒃ ᑐᓂᓯᕙᑦᑐᑎᓪᓗ 
ᒪᓕᒐᓕᐅᕐᕕᔾᔪᐊᒧᑦ ᐃᒻᒥᒃᑰᖓᓪᓗᑎᒃ ᑐᑭᓯᒋᐊᕈᑎᓂᒃ, ᐅᖃᐅᔾᔨᒋᐊᕈᑎᓂᒃ ᓇᓗᓇᐃᖅᓯᒍᑎᓂᓪᓗ ᒐᕙᒪᒃᑯᑦ 
ᓵᑕᒃᓴᐅᔾᔪᑎᖃᕈᓐᓇᖁᓪᓗᒋᑦ ᑎᒍᒥᐊᖅᑎᐅᓂᖏᓐᓄᑦ ᑭᒃᑯᓕᒫᑦ ᑮᓇᐅᔭᖏᓐᓂᒃ. 

ᑕᒻᒪᖅᓯᒪᔪᖅᓯᐅᖅᑎ ᑕᒻᒪᖅᓯᒪᔪᖅᓯᐅᖅᑎᐅᕙᒻᒥᔪᖅ ᒐᕙᒪᖏᓐᓄᑦ ᓄᓇᕗᒻᒥ, ᔫᑳᓐᒥ ᓄᓇᑦᓯᐊᕐᒥᓗ; 
ᐅᓂᒃᑳᕆᐊᖅᑐᐸᑦᑐᓂᓗ ᒪᓕᒐᓕᐅᖅᑎᖏᓐᓄᑦ ᑲᑎᒪᑎᓪᓗᒋᑦ. 

ᑲᓇᑕᒥ ᒪᓕᒐᓕᐅᕐᕕᓐᓄᑦ ᐋᖅᑭᐅᒪᓂᖏᓐᓄᑦ, ᒪᓕᒐᓕᐅᕐᕖᑦ ᐱᓕᕆᐊᑦᓴᖃᖅᑎᐅᔪᑦ ᖃᐅᔨᓴᖃᑦᑕᕆᐊᖃᕐᓂᕐᒧᑦ 
ᒐᕙᒪᒃᑯᑦ ᖃᓄᐃᓕᐅᕈᓯᖏᓐᓂᒃ ᐊᒻᒪᓗ ᒐᕙᒪᒃᑯᓐᓂᒃ ᓵᑕᒃᓴᐅᑎᑦᓯᕙᓪᓗᓂ ᐊᐅᓚᑦᓯᓂᖏᓐᓄᑦ ᑭᒃᑯᓕᒫᑦ 
ᑮᓇᐅᔭᖏᓐᓂᒃ. 

ᐱᖁᔭᖅᑎᒍᑦ ᑕᒻᒪᖅᓯᒪᔪᖅᓯᐅᖃᑦᑕᕆᐊᖃᕐᓂᖅ ᐃᓚᒋᔭᐅᓂᖅᐹᖑᕗᖅ ᒐᕙᒪᐅᔪᓂᒃ ᓵᑕᒃᓴᐅᑎᑦᓯᒍᓐᓇᓂᕐᒧᑦ. 
ᓯᓚᑖᓃᖔᖅᑐᓂᒃ ᑐᑭᓯᒋᐊᕈᑎᑦᓯᐊᖑᓪᓗᓂ, ᐅᖃᐅᔾᔭᐅᒋᐊᕈᓐᓇᖅᑐᑎᒃ, ᓇᓗᓇᐃᕐᕕᐅᒍᓐᓇᖅᑐᑎᓪᓗ ᒪᓕᒐᓕᐅᕐᕖᑦ 
ᑐᒃᓯᕋᕈᓐᓇᕐᓗᑎᒃ ᖃᐅᔨᓴᖅᑕᐅᖁᔨᓗᑎᒃ ᒐᕙᒪᒃᑯᑦ ᑮᓇᐅᔭᖅᑐᕐᓂᖏᓐᓂᒃ ᐱᓕᕆᐊᖃᕐᓂᖏᓐᓂᓪᓗ. ᓂᕈᐊᖅᑕᐅᓯᒪᔪᑦ 
ᑭᒡᒐᖅᑐᖅᑎᐅᔪᑦ ᑕᒪᑐᒥᖓ ᐃᒻᒥᒃᑰᖓᔪᒦᖔᖅᑐᒥᒃ ᐅᓂᒃᑳᕐᕕᐅᖃᑦᑕᕆᐊᓖᑦ ᐊᑑᑎᖃᑦᓯᐊᖅᑐᓂᒃ 
ᐊᐱᖅᑯᑎᖃᕈᓐᓇᖁᓪᓗᒋᑦ ᑲᒪᑎᑦᓯᒋᐊᖁᔨᒍᓐᓇᕐᓗᑎᒃ ᒐᕙᒪᒃᑯᓐᓂᒃ ᖃᓄᐃᓕᐅᕈᑎᒥᓂᖏᓐᓄᑦ. 

ᐅᓪᓗᒥᒧᑦ, ᑕᒻᒪᖅᓯᒪᔪᖅᓯᐅᖅᑎ ᑐᓂᓯᓯᒪᔪᖅ ᐱᖓᓲᔪᖅᑐᓂᒃ ᐅᓂᒃᑳᓕᐊᓂᒃ ᓄᓇᕗᒻᒥ ᒪᓕᒐᓕᐅᖅᑎᓄᑦ, 
ᐃᓚᒋᓕᐅᑎᓪᓗᒍ ᐅᓂᒃᑳᑦ ᑕᒻᒪᖅᓯᒪᔪᖅᓯᐅᖅᑎᒥᒃ ᖃᓄᐃᓕᐅᕈᑎᒋᓯᒪᔭᖏᓐᓄᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᓄᑦ 
ᐊᑐᖅᑐᐊᖅᑎᑦᓯᔨᒃᑯᑦ ᑎᒥᖁᑎᖏᑦ, ᓴᖅᑭᖅᑎᑕᐅᓚᐅᖅᓯᒪᔪᖅ ᓄᓇᕗᑦ ᒪᓕᒐᓕᐅᕐᕕᖓᓂ ᓄᕕᐱᕆ 5, 2007. 
 
ᑖᒃᑯᐊ ᑐᑭᓯᒋᐊᕈᑎᑦ ᐱᔭᐅᓯᒪᔪᑦ ᑕᒻᒪᖅᓯᒪᔪᖅᓯᐅᖅᑎᒃᑯᑦ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖓᓂᒃ. 
ᑕᑯᒋᐊᕈᓐᓇᖅᑕᐃᑦ, http://www.oag-bvg.gc.ca/domino/reports.nsf/html/01nunavut_e.html

